
KRIZIS — BURILISHMI YOKI INQIROZ?

Tojiboyeva D.
Toshkent davlat iqtisodiyot universiteti
Iqtisodiyot nazariyasi kafedrasi professori, iqtisodiyot fanlari doktori.

Annotatsiya. Mazkur maqolada asosiy e’tibor “krizis” so‘zining mazmun-mohiyati, uning o‘zbek tilidagi adabiyotlarda 
ifodalanishi hamda jahon miqyosida xalqaro atama sifatida qo‘llanilishiga qaratilgan. Shunga qaramay, ayrim iqtisodiy 
adabiyotlarda mazkur atamaning noto‘g‘ri tarjima qilinib qo‘llanilishi tahlil etilgan. Maqolada krizis halokat yoki yo‘q 
bo‘lish emas, balki burilish nuqtasi ekanligi asoslab berilgan. Shuningdek, “krizis” atamasi iqtisodiyot fanida ilk bor Karl 
Marx tomonidan ilmiy muomalaga kiritilgani, iqtisodiyotning siklli rivojlanishi hamda uning bosqichlari yoritilgani ko‘rsatib 
o‘tilgan. Shu bilan birga, iqtisodiy siklni tadqiq etgan Joseph Schumpeter konsepsiyasining Karl Marx nazariyasidan farqli 
jihatlari tahlil qilinib, tegishli takliflar berilgan.

Kalit soʻzlar: krizis, krizis bosqichlari, sikllilik, turg‘unlik, depressiya, tiklanish, jonlanish, yuksalish.
Abstract. This article focuses on the meaning of the word “crisis,” its use in Uzbek-language literature, and its application 
worldwide as an international term. Despite this, in some economic sources the term is used in an inaccurate translated 
form. The article substantiates that a crisis does not mean catastrophe or disappearance, but rather a turning point in 
development. It is also noted that the concept of crisis was first introduced into economic discourse by Karl Marx, who 
identified and explained the cyclical development of the economy and its phases. At the same time, the paper analyzes 
the aspects that distinguish Joseph Schumpeter’s concept of the economic cycle from the theory of Karl Marx and 
provides relevant recommendations.

Key words: crisis, phases of crisis, cyclicality, stagnation, depression, recovery, revival, rise.
Аннотация. В данной статье основное внимание уделено значению слова «кризис», его использованию в 
узбекоязычной литературе, а также применению в мировом масштабе в качестве международного термина. 
Несмотря на это, в ряде экономических источников данный термин используется в неточном переводе. В 
статье обосновано, что кризис означает не катастрофу и не исчезновение, а поворотный этап развития. Также 
отмечается, что термин «кризис» впервые был введён в научный оборот в экономике Karl Marx, который выделил 
и обосновал циклическое развитие экономики и её фазы. Вместе с тем проанализированы аспекты, отличающие 
концепцию экономического цикла Joseph Schumpeter от теории Karl Marx, а также представлены соответствующие 
предложения.

Ключевые слова: кризис, фазы кризиса, цикличность, застой, депрессия, восстановление, оживление, подъём.

K I R I S H
Bozor iqtisodiyotining o‘ziga xos xususiyatlaridan biri shundaki, unda iqtisodiy o‘sish tebranishlar asosida 

yuz beradi, boshqacha aytganda, u siklli harakatga ega. Iqtisodiy ko‘tarilish davrlari tushkunlik bosqichlari bilan 
almashinadi hamda dastlabki holatga qaytib, undan ham yuqori bosqichlarga ko‘tarilish orqali iqtisodiy ravnaq 
jarayoni yuz beradi. Mazkur holat ma’lum vaqt oralig‘ida takrorlanib turadi. Ana shu iqtisodiyotda yuksalish 
(ravnaq)ning muayyan muddat davomida tushkunlik bilan almashib turishi, taraqqiyotning tebranishlar orqali 
namoyon bo‘lishi iqtisodiy sikl deb yuritiladi. Ushbu jarayonning muntazam takrorlanib borishi esa iqtisodiyotning 
siklli rivojlanishi deb ataladi.

Shu sababli bozor iqtisodiyotining rivojlanishini to‘lqinsimon chiziq ko‘rinishida ifodalash mumkin. Bunda 
har bir to‘lqin umumiy rivojlanish sikliga xos bo‘ladi. Siklli rivojlanish milliy bozor iqtisodiyoti taraqqiyotining 
muhim modeli bo‘lib, u davriy tebranishlar, shuningdek, iqtisodiy faoliyatning evolyutsion va ayrim hollarda 
inqilobiy bosqichlari bilan tavsiflanadi. Mazkur jarayonda ishlab chiqarish hajmining o‘zgarishi, ya’ni ko‘tarilish 
va pasayish holatlari kuzatiladi.

Iqtisodiy sikllilik bozor iqtisodiyotining barcha subyektlariga bevosita va bilvosita ta’sir ko‘rsatishi bilan 
eng muhim makroiqtisodiy masalalardan biri hisoblanadi. Chunki bunday pasayishlarning davriy ravishda 
takrorlanishi mamlakat aholisining turmush darajasi pasayishiga olib keladi. Shu bois mazkur muammo 
zamonaviy bozor sharoitida dolzarb ahamiyat kasb etib, iqtisodiy nazariyaning markaziy muammolaridan biri 
sifatida namoyon bo‘ladi.

M A V Z U G A  O I D  A D A B I Y O T L A R  S H A R H I
2008-yilda yuz bergan jahon moliyaviy-iqtisodiy krizisidan so‘ng xalqaro miqyosda, jumladan, 

mamlakatimizda ham iqtisodiy krizislar va ularni turli jihatlardan yondashib tahlil qilish, salbiy oqibatlarini bartaraf 
etish masalalariga bag‘ishlangan ko‘plab ilmiy hamda ilmiy-ommabop adabiyotlar, xususan, monografiyalar va 
maqolalar yaratildi hamda nashr etildi.

Mazkur tadqiqotlarni ularning mazmuni va davr xususiyatidan kelib chiqib bir necha guruhlarga ajratish 
mumkin. Jumladan, 2008–2010-yillarda chop etilgan maqolalarning asosiy qismi krizisning kelib chiqish 
sabablari, uning ijtimoiy-iqtisodiy mohiyati, ipoteka bozoridagi muammolar, banklarning bankrot bo‘lishi hamda 
moliya tizimini “qutqarish” zarurati masalalariga bag‘ishlangan.

Keyingi yillarda iqtisodiyot tiklanib, tushkunlik bosqichi yakunlangach, tadqiqotchilar e’tibori krizisning 
o‘tkir alomatlaridan ko‘ra uning uzoq muddatli oqibatlari va ularni bartaraf etish bo‘yicha chora-tadbirlar ishlab 
chiqishga qaratildi.

COVID-19 pandemiyasi munosabati bilan tadqiqotchilarning kun tartibida ham muhim o‘zgarishlar yuz 
berdi. Ularning diqqat-e’tibori yangi iqtisodiy tushkunlik xavfiga qaratilib, iqtisodiy rivojlanishning siklik xarakteri 
pandemiya, inflyatsiya, budjet taqchilligi kabi muammolar bilan uzviy bog‘liq holda tahlil qilina boshlandi.

Shu bilan birga, izlanishlarda yangi krizislarning xavfi avvalgilardan farq qilishi, hozirgi sharoitning o‘zgarib 
borayotgani hamda kelgusida yuz berishi mumkin bo‘lgan iqtisodiy jarayonlar haqida maqolalar chop etish 
davom etmoqda.

Biz maqolamizning maqsadidan kelib chiqib, o‘zbek tilida chop etilgan ayrim ilmiy va ilmiy-ommabop 
nashrlarga to‘xtalamiz.

O‘zbekistonlik taniqli olimlar A.V. Vahobov, N.X. Jumayev va E.A. Hoshimovlarning “Jahon moliyaviy-
iqtisodiy inqirozi: sabablari, xususiyatlari va iqtisodiyotga ta’sirini yumshatish yo‘llari” nomli monografiyasida 
krizis yuz berishining sabablari, xususiyatlari, nazariy-konseptual asoslari, dunyo mamlakatlarining global 
moliyaviy inqirozga qarshi kurashish dasturlari mazmuni va ularni amalga oshirish mexanizmlari, shuningdek, 
uning O‘zbekiston iqtisodiyotiga ta’siri hamda uni kamaytirish bo‘yicha chora-tadbirlar yoritilgan.

“Jahon iqtisodiy inqirozi va u bilan bog‘liq jarayonlar” nomli maqola mualliflari jahon iqtisodiyoti boshidan 
kechirayotgan inqirozning davomiyligi, uning sabablari hamda inqiroz yakunlangandan so‘ng qanday ijobiy va 
salbiy o‘zgarishlarni kutish mumkinligi haqida fikr yuritadilar.

I.Q. Mirzayev va K.Y. Jabbarov o‘z maqolalarida taniqli iqtisodchi olimlar Joseph Schumpeter hamda 
Nikolai Kondratievlarning iqtisodiy sikllar borasidagi ilmiy qarashlari asosida iqtisodiy inqirozga qarshi dasturlar 
samaradorligini oshirishda innovatsiyalarni joriy etish masalalariga to‘xtalganlar. Maqolada global iqtisodiy 
integratsiya sharoitida iqtisodiyotda innovatsiyalarni qo‘llash orqali inqirozga qarshi dasturlar samaradorligini 
oshirish yo‘llari tahlil qilingan.

“Iqtisodiy inqiroz kategoriya sifatida” nomli maqolada iqtisodiy inqirozning mohiyati, nazariy-metodologik 
asoslari, iqtisodiy sikllar, 2008-yilda boshlangan jahon moliyaviy-iqtisodiy inqirozining kelib chiqish sabablari 
hamda uning iqtisodiyotga ta’sirini kamaytirish, oqibatlarining oldini olish va yumshatishga xizmat qilgan omillar 
tahlil etilgan.

T A D Q I Q O T  M E T O D O L O G I YA S I
Maqolada iqtisodiy krizisning nazariy-metodologik asoslari tarixiy, lug‘aviy, adabiyotlar tahlili, qiyosiy tahlil, 

mantiqiy yondashuv, konseptual jadval, induksiya va deduksiya metodlari asosida tadqiq etilgan. Iqtisodiy 
krizisning kelib chiqish sabablari Karl Marx hamda Joseph Schumpeter asarlarini o‘rganish, ularda ilgari surilgan 
g‘oyalarni mantiqiy solishtirish va taqqoslash asosida tahlil qilingan.

T A H L I L  V A  N A T I J A L A R
Yig‘iladigan soliqlarning o‘zgarishiga qarab iqtisodiyotning siklli rivojlanishiga dastlab taniqli alloma Ibn 

Khaldun e’tibor qaratgan.
Iqtisodiyotning siklli rivojlanishiga olimlar tomonidan XIX-asrda, aniqrog‘i, 1825-yilda yuz bergan va birinchi 

tan olingan iqtisodiy krizisdan so‘ng jiddiy e’tibor qaratila boshlandi. Shundan keyin qator iqtisodchilar ushbu 
holatni tadqiq qilib, o‘z fikrlari va nazariy xulosalarini ilgari surdilar.

Ular iqtisodiyotning siklli rivojlanish sabablari nimadan iborat ekanligini tushuntirishga harakat qildilar. 
Klassik siyosiy iqtisod namoyandalari William Petty, Adam Smith va John Stuart Mill ushbu muammoga alohida 
to‘xtalmaganlar. Mazkur hodisani birinchi bor chuqur tadqiq etgan olim siyosiy iqtisodning mashhur vakili Karl 
Marx bo‘lib, u bu jarayonni “krizis” deb atagan.

“Krizis” so‘zi qadimgi yunoncha κρίσις (krisis) so‘zidan olingan bo‘lib, “qaror”, “burilish nuqtasi”, “o‘zgarish” 
yoki “hukm” degan ma’nolarni anglatadi. Ushbu atama ko‘proq tibbiyotda kasallik holatining qaysi tomonga 
burilishi, ya’ni sog‘ayish yoki og‘irlashish bosqichini ifodalash uchun qo‘llanilgan.

Karl Marx iqtisodiyotdagi ana shu burilish jarayonini ifodalovchi mos nemischa atama mavjud emasligini 
inobatga olib, mazkur yunoncha so‘zni qo‘llagan. Chunki inson, oila, firma, tashkilot va davlatning kelajakdagi 
holati ham ko‘pincha tang vaziyatdan qaysi tomonga burilishiga bog‘liq bo‘ladi.

O‘zbek tilida mazkur atamani “inqiroz” deb tarjima qilish ayrim holatlarda tor ma’noda talqin qilinadi. Sababi, 
“inqiroz” so‘zi ko‘proq halokat, tugash yoki yo‘qolish ma’nolarini anglatishi mumkin. Ayrim lug‘atlarda esa “krizis” 
so‘zi yetishmovchilik va tushkunlik sifatida ham izohlangan.

Karl Marx “krizis” atamasini iqtisodiyotda rivojlanishning tanglik va tushkunlik bilan almashinib turishi, ya’ni 
burilish jarayonini ifodalovchi tushuncha sifatida ilmiy muomalaga kiritgan hamda uning takrorlanib turishi bir-
biridan farqlanuvchi bosqichlar orqali namoyon bo‘lishini asoslab bergan.

Hozirgi kunda o‘zbek tilidagi ko‘plab iqtisodiy adabiyotlarda “krizis” ma’nosida “inqiroz” termini qo‘llanib 
kelinmoqda (1-jadval).

1-jadval. Iqtisodiy krizisga “inqiroz” deb berilgan ta’riflar
Mualliflar Manba Ta’riflar

A.V. Vahobov, N.X. 
Jumayev, E.A. 
Hoshimov

Jahon moliyaviy-iqtisodiy 
inqirozi: sabablari, 
xususiyatlari va iqtisodiyotga 
ta’sirini yumshatish yo‘llari. 
Toshkent: Akademnashr, 
2009. – 23-bet.

Iqtisodiy inqiroz – tovar va xizmatlarga bo‘lgan talab hamda 
taklif o‘rtasidagi muvozanatning buzilish holatidir. Moliyaviy 
inqiroz esa muayyan moliyaviy instrument qiymatining 
kutilmaganda keskin pasayishi yoki pul yetishmasligi holatini 
ifodalaydi. Shuningdek, moliya bozorida aktivlar bahosining 
noxolis shakllanishi natijasida yuzaga kelgan “sovun 
ko‘piklari”ning yorilishi holatini ham anglatadi.

A. O‘lmasov, A.V. 
Vahobov

Iqtisodiyot nazariyasi. 
Toshkent: Iqtisod-Moliya, 
2014. – 342-bet.

Moliyaviy krizis – moliya tizimida vujudga keladigan 
inqiroz holati bo‘lib, moliyaviy aloqalarning izdan chiqishi va 
moliyaning o‘z funksiyalarini to‘liq bajara olmasligini bildiradi.

Sh. Shodmonov, U. 
G‘ofurov

Iqtisodiyot nazariyasi. 
Toshkent: Iqtisod-Moliya, 
2010. – 728-bet.

Iqtisodiy inqiroz deb ishlab chiqarish va xizmat ko‘rsatish 
hajmining keskin tushib ketishiga aytiladi.

B. Xodiev, Sh. 
Shodmonov

Iqtisodiyot nazariyasi. 
Toshkent: Iqtisod-Moliya, 
2017. – 552-bet.

Iqtisodiy inqiroz – asosiy makroiqtisodiy ko‘rsatkichlarning 
keskin pasayib ketishi.

T. Jo‘rayev, M. 
Hamdamov

Iqtisodiyot nazariyasi. 
Toshkent: Fan va 
texnologiyalar nashriyot-
matbaa uyi, 2024. – 504-bet.

Iqtisodiy inqiroz – ishlab chiqarish hajmi va iqtisodiy 
faollikning keskin tushib ketishi.

K.Y. Jabbarov

Iqtisodiy inqiroz kategoriya 
sifatida. Iqtisodiyot va 
innovatsion texnologiyalar 
ilmiy elektron jurnali, 2017, 
№6.

Iqtisodiy inqiroz tushunchasining mohiyatini yanada aniqroq 
tushunish uchun uni ortiqcha ishlab chiqarish klassik inqirozi 
bilan bog‘lab tadqiq etish lozim. Muayyan davrda ishlab 
chiqarilgan barcha mahsulotlarning iste’molchilar tomonidan 
xarid qilinishi imkoniyati cheklangan bo‘ladi.

Konseptual jadvalda keltirilgan adabiyotlar umumiy manbalar majmuasining faqat kichik qismini tashkil 
etadi. Jumladan, A. O‘lmasov va A.V. Vahobovlarning “Iqtisodiyot nazariyasi” darsligida asosiy e’tibor 
iqtisodiyotning siklli rivojlanishiga qaratilgan bo‘lib, siklning fazalaridan biri sifatida “krizis” atamasi qo‘llangan, 
biroq unga alohida ta’rif berilmagan.

Mazkur darslikning keyingi nashri jahon moliyaviy-iqtisodiy krizisidan so‘ng to‘ldirilganligi sababli ushbu 
masalaga alohida e’tibor qaratilgan va konseptual jadvalda ko‘rsatilganidek, unga “inqiroz holati” sifatida ta’rif 
berilgan.

Demak, hozirgi davrda ko‘plab tadqiqotlar va o‘quv adabiyotlarida “krizis” tushunchasi ko‘proq tugash, yo‘q 
bo‘lish yoki halokat mazmunidagi “inqiroz” atamasi orqali ifodalanmoqda.

Iqtisodiyotning siklli rivojlanishi borasidagi keng tarqalgan ikkinchi yondashuv yana bir mashhur iqtisodchi 
olim Joseph Schumpeter nomi bilan bog‘liq. Ayrim maqolalarda iqtisodiy sikllar bo‘yicha dastlabki ilmiy 
izlanishlarni XX-asrning birinchi yarmida aynan Joseph Schumpeter olib borganligi, u iqtisodiy siklni to‘rt fazaga 
— yuksalish, retsessiya, depressiya va jonlanish bosqichlariga ajratgani qayd etiladi.

Biroq bu yondashuvni to‘liq birlamchi deb baholash ilmiy jihatdan munozaralidir. Chunki undan avval 
mazkur hodisa XIX-asrning ikkinchi yarmida Karl Marx tomonidan, asosan, Das Kapital asarining III-jildida 
tadqiq etilgan. Ushbu jild kapitalistik ishlab chiqarishning umumiy jarayoniga bag‘ishlangan bo‘lib, unda iqtisodiy 
sikllar, davriy krizislarning sabablari hamda foyda normasining pasayish tendensiyasi tahlil qilingan.

Shuningdek, Das Kapital asarining II-jildida ham davriylikni tushunish uchun muhim bo‘lgan kapitalning 
aylanishi va doiraviy aylanishi masalalari ko‘rib chiqilgan. Karl Marx kapitalizmning ichki ziddiyatlari ortiqcha 
ishlab chiqarishning davriy krizislarga olib kelishini ko‘rsatib bergan.

Karl Marx sikl tabiatini anglash uchun abstraksiyaning turli pog‘onalarida — yuzaki kuzatishdan chuqur 
tahlilgacha o‘rganish zarurligini ta’kidlagan. Chunki har bir krizisning chuqurligi, kelib chiqish sabablari va 
oqibatlari o‘zaro farqlanadi. Ular turli omillar, hatto nisbatan tasodifiy omillar yig‘indisi natijasi bo‘lishi ham 
mumkin.

Karl Marx iqtisodiyotdagi sikllilik yirik kapitalistik mashinalashgan ishlab chiqarishning rivojlanishi bilan 
shakllana boshlaganini qayd etgan. U sanoat (o‘rta muddatli) siklining bir-birini almashib turuvchi to‘rtta fazasini: 
krizis, turg‘unlik (depressiya), tiklanish-jonlanish va yuksalish bosqichlarini ajratib ko‘rsatgan. Ushbu nazariya 
bugungi kunda ham iqtisodchilar tomonidan keng qo‘llanilib, xalqaro miqyosda e’tirof etiladi.

Shunday qilib, “krizis” tushunchasi aynan Karl Marx tomonidan Das Kapital asarida tizimli ravishda tadqiq 
etilgan va tavsiflangan. U sikllilikni kapitalizm qonuniyati sifatida asoslab bergan. Demak, bozor iqtisodiyotining 
rivojlanishi siklik xarakterga ega bo‘lib, sikllar uning ajralmas qismi, har bir fazasi esa muqarrar bosqich 
hisoblanadi.

Iqtisodiy krizis fundamental kategoriya bo‘lib, iqtisodiyot holatining keskin yomonlashuv tomonga burilishini, 
ya’ni ishlab chiqarishning pasayishi, ishsizlikning o‘sishi va moliya tizimidagi buzilishlarni anglatadi. Biroq 
bozorning o‘z-o‘zini tartibga solish mexanizmlari yoki ko‘rilgan chora-tadbirlar natijasida iqtisodiy holat ijobiy 
tomonga ham burilishi mumkin.

Zamonaviy iqtisodiyotda “krizis” mamlakatlar va mintaqalarni qamrab oluvchi siklik hamda tarkibiy 
moslashuvchanlik buzilishlarini tavsiflash uchun qabul qilingan xalqaro atama sifatida qo‘llaniladi.

Karl Marxdan so‘ng iqtisodiyotning siklli rivojlanishini Clément Juglar tadqiq etdi. U 1889-yilda asosiy 
kapitalning yangilanishi hamda kredit-pul tebranishlari bilan bog‘liq o‘rta muddatli iqtisodiy sikllar (7–11-yil) 
to‘g‘risidagi ilmiy tadqiqotini e’lon qilgan. U Karl Marxdan farqli ravishda bozor krizislarini empirik tahlil qilishga 
alohida e’tibor qaratdi. Shu asosda “ishbilarmonlik sikllari” nazariyasini ilgari surdi.

Clément Juglar krizis tasodifiy hodisa emasligini, balki chayqovchilik va arzon kreditlar tufayli “gullab-
yashnagan” iqtisodiy faollik natijasida mutanosiblik hamda muvozanatning buzilishi oqibati ekanligini asoslab 
berdi. Uning tadqiqotlari iqtisodiyotning siklli rivojlanishini tasdiqladi va “Juglar sikli” deb ataluvchi o‘rta muddatli 
siklni ajratib ko‘rsatishga zamin yaratdi. Karl Marx esa ko‘proq ishlab chiqarish jarayonidagi ichki ziddiyatlarga 
urg‘u bergan.

Iqtisodiyotning siklli xarakterini o‘rgangan mashhur iqtisodchilardan yana biri Joseph Schumpeter bo‘lib, 
uning nazariy qarashlarida iqtisodiyotning siklli rivojlanishi va to‘rt fazaga bo‘linishi kabi umumiy jihatlar mavjud 
bo‘lsa-da, ular qator asosiy masalalarda bir-biridan tubdan farq qiladi (2-jadval):

2-jadval. Karl Marx va Joseph Schumpeterning iqtisodiyotning siklli rivojlanishiga qarashlaridagi asosiy farqlar
Mezonlar Karl Marx Joseph Schumpeter

Tadqiqot vaqti XIX-asrning ikkinchi yarmi XX-asrning birinchi yarmi

Vujudga kelish 
sabablari

Kapitalning obyektiv ziddiyatlari (ortiqcha 
ishlab chiqarish, ekspluatatsiya va 
nomutanosibliklar).

Tadbirkorlarning subyektiv xatti-harakatlari hamda 
innovatsiyalarni joriy etishi.

Fazalar Krizis, turg‘unlik (depressiya), tiklanish-
jonlanish, yuksalish.

Yuksalish, o‘sishning eng yuqori cho‘qqisi, 
retsessiya (tushkunlik), depressiya, jonlanish.

Boshlang‘ich faza

Siklning boshlang‘ich fazasi krizis bo‘lib, 
u bir siklni yakunlab, yangisini boshlab 
beradi hamda ishlab chiqarishning keskin 
pasayishiga sabab bo‘ladi.

Konsepsiyaga ko‘ra, tadbirkorlarning 
innovatsiyalari shiddatli o‘sishga olib keladi, 
keyinchalik bozorning to‘yinishi natijasida 
pasayish yuz beradi.

Tadbirkorning roli Tadbirkor foyda izlovchi kapital egasi 
sifatida talqin qilinadi.

Tadbirkor-novator taraqqiyotning 
“harakatlantiruvchi kuchi” bo‘lib, innovatsiyalar 
orqali muvozanatni buzadi va yangi rivojlanish 
bosqichini yaratadi.

Foydaning roli Ishchilar mehnati natijasida yaratilgan 
qo‘shimcha qiymat shakli sifatida izohlanadi.

Innovatsiyalar uchun mukofot va samaradorlik 
ko‘rsatkichi sifatida qaraladi.

Kapitalistik 
tuzumga qarash

Tarixiy jihatdan o‘tkinchi va ichki 
ziddiyatlarga ega tizim.

“Bunyodkor buzilish” orqali doimiy ravishda 
yangilanib borishga qodir tizim.

Asosiy asarlar Das Kapital Volume III The Theory of Economic Development va 
Business Cycles

Asosiy farq, eng avvalo, krizislarning vujudga kelish sabablarini talqin etishda namoyon bo‘ladi. Karl 
Marx ularni kapitalning obyektiv ziddiyatlari bilan izohlaydi. Jumladan, ishlab chiqarishning ijtimoiy xarakteri 
bilan o‘zlashtirishning xususiy shakli o‘rtasidagi asosiy qarama-qarshilik krizislarning manbai sifatida ko‘riladi. 
Uning fikricha, krizis foyda normasining pasayishi, ishchilar sotib ola olmaydigan tovarlarning ortiqcha ishlab 
chiqarilishi hamda mehnat natijalarining kapital tomonidan o‘zlashtirilishi oqibatida yuzaga keladi.

Joseph Schumpeter esa krizislarni kapitalistik taraqqiyotning ajralmas qismi sifatida baholab, uni “bunyodkor 
buzilish” jarayoni bilan bog‘laydi. Uning nazariyasiga ko‘ra, krizislar asosida tadbirkorlarning innovatsion 
faoliyati yotadi. Ular yangi iqtisodiy tuzilmalarni yaratish uchun eskilarini siqib chiqaradilar. Bu jarayon muqarrar 
ravishda vaqtinchalik pasayishlarga olib keladi, biroq uzoq muddatli taraqqiyot va iqtisodiy o‘sishni ta’minlaydi.

Shu nuqtai nazardan, krizis texnik va texnologik yangiliklarni joriy etish natijasida yuzaga kelgan ravnaq 
(“bum”) davridan keyingi iqtisodiy sikl fazasi bo‘lib, kapitalizm rivojlanishining zarur sharti sifatida talqin qilinadi.

Iqtisodiy krizislar g‘ayritabiiy holat yoki patologiya emas, balki iqtisodiy tizimni yangi sharoitlarga 
moslashtirish mexanizmi hisoblanadi. Ular natijasida eskirgan texnologiyalar va samarasiz korxonalar bozorni 
tark etadi, innovatsiyalar uchun esa yangi imkoniyatlar yuzaga keladi. Iqtisodiy taraqqiyot doimiy ravishda eski 
texnologiyalar, bozorlar va kompaniyalarning samaraliroq shakllar bilan almashinib borishi jarayoni sifatida 
namoyon bo‘ladi. Aynan shu jarayon iqtisodiy o‘sishning muhim drayveri hisoblanadi.

Karl Marx iqtisodiy siklni krizis-tushkunlik bosqichidan boshlaydi va uni bosh faza sifatida ko‘radi. Joseph 
Schumpeter esa siklni yuksalish bosqichidan, ya’ni tadbirkorlarning faol innovatsion harakatlari natijasida ishlab 
chiqarish va investitsiyalarning keskin o‘sishidan boshlaydi.

Mazkur bosqichda tadbirkorlik faolligining yuqori darajaga chiqishi natijasida iqtisodiyot o‘sishning eng 
yuqori cho‘qqisiga erishadi. Ishlab chiqarish omillarining yangi kombinatsiyalari joriy etiladi, yangi tovarlar, ishlab 
chiqarish usullari, bozorlar, xomashyo manbalari yoki tarmoqlarni qayta tashkil etish bilan bog‘liq yangiliklar 
yuzaga keladi. Natijada haddan tashqari ko‘p ishlab chiqarish kuzatilishi mumkin.

Shundan so‘ng retsessiya (tushkunlik) boshlanadi. Bu davrda iqtisodiy o‘sish sur’atlari sekinlashadi, 
investitsiyalar kamayadi va jarayon depressiyaga o‘tadi.

Depressiya siklning eng quyi nuqtasi bo‘lib, yangi sikl oldidan iqtisodiyotni qayta qurish jarayonini o‘z ichiga 
oladi.

Karl Marx krizisni kapitalizm halokatining darakchisi sifatida baholagan bo‘lsa, Joseph Schumpeter uni 
yangilanish mexanizmi sifatida ko‘radi. Uning fikricha, krizis innovatsiyalarni joriy etishdagi notekislik, ya’ni 
ilmiy-texnik taraqqiyotning to‘lqinsimon kechishi natijasida yuzaga keladi. Yangilik eski tizimni siqib chiqarib, 
yangi o‘sish bosqichiga o‘tish uchun vaqtinchalik pasayishni keltirib chiqaradi.

Marxism sinfiy kurashga e’tibor qaratgan bo‘lsa, Joseph Schumpeter o‘z tadqiqotlarida raqobat mexanizmi 
hamda tadbirkorning roliga alohida urg‘u beradi.

U tadbirkor shaxsiga alohida ahamiyat beradi. Uning fikricha, iqtisodiy rivojlanishning harakatlantiruvchi 
kuchi, ishlab chiqarish omillarining yangi nisbatlari va kombinatsiyalarini topadigan, yangi yechimlarni izlaydigan 
shaxs — bu tadbirkordir.

Innovatsiyalarni joriy etayotgan tadbirkor yangi texnologiyalar, mahsulotlar va ishlab chiqarish omillarining 
yangi uyg‘unlashuvini yaratish orqali muqarrar ravishda eski tizimni hamda mavjud muvozanatni buzadi. 
Natijada iqtisodiyotda nomutanosibliklar yuzaga keladi. Shu bois iqtisodiy o‘sishga ayrim hollarda muvozanatni 
yangilamasdan yoki mavjud holatni o‘zgartirmasdan erishib bo‘lmaydi.

Joseph Schumpeterning “The Crisis of the Tax State” asari The Crisis of the Tax State “Sociology of 
Imperialisms” asari bilan birgalikda 1919-yilda nashr etilgan va keyinchalik keng ommalashgan. Rus tilidagi 
tarjimasi “Кризис налогового государства. Социология империализмов” nomi bilan 2025-yilda Higher 
School of Economics University Press tomonidan chop etilgan.

Joseph Schumpeter “Soliq davlatining krizisi” asarida davlat xarajatlari hamda soliqlarning haddan tashqari 
oshib ketishi tadbirkorlik faoliyatini rag‘batlantirishga salbiy ta’sir ko‘rsatishi, natijada ijtimoiy va iqtisodiy 
beqarorliklarga olib kelishi mumkinligi haqida fikr bildiradi.

X U L O S A  V A  T A K L I F L A R
Hozirgi kunda ko‘plab tadqiqotchilar va o‘quv adabiyotlarida iqtisodiyotning siklli rivojlanishi, uning o‘sish 

va yuksalish tomonga yoki tushkunlik tomonga burilishi jarayonini ifodalovchi “krizis” — ya’ni xalqaro miqyosda 
tan olingan termin o‘rniga “inqiroz” atamasi qo‘llanilmoqda.

Ayni paytda professor-o‘qituvchilar tomonidan iqtisodiyotning siklliligi ko‘pincha Karl Marx talqinida 
tushuntirilsa-da, mazkur hodisani birinchi tizimli tadqiq etgan olim sifatida uning ilmiy hissasiga har doim ham 
yetarli e’tibor qaratilmaydi.

Iqtisodiyotda yuz beradigan siklli o‘zgarishlarni halokat mazmuniga yaqin bo‘lgan “inqiroz” atamasi bilan 
emas, balki xalqaro termin sifatida qabul qilingan “krizis” (burilish) tushunchasi bilan ifodalash maqsadga 
muvofiqdir. Chunki “inqiroz” atamasi iqtisodiyotning siklli xarakterini to‘liq aks ettira olmaydi.

Shunday qilib, iqtisodiyotning siklliligi ikki yo‘nalishdagi burilishlar asosida namoyon bo‘ladi: birinchisi 
ravnaq va yuksalishdan tushkunlik hamda turg‘unlik tomonga, ikkinchisi esa tushkunlik va turg‘unlikdan 
yuksalish hamda ravnaq tomonga o‘tish jarayonidir. Ushbu jarayon o‘ziga xos bosqichlar orqali kechadi. Uni 
iqtisodiy ko‘rsatkichlar tizimi yordamida o‘rganish, tahlil qilish va ilmiy xulosalar chiqarish mumkin.

Umuman olganda, to‘lqinlar konsepsiyasi barcha iqtisodiy muammolarni tushuntirib beradigan universal 
nazariya emas. Biroq u ijtimoiy-iqtisodiy taraqqiyot qonuniyatlarini o‘rganishda muhim nazariy yondashuv 
hisoblanadi.

Economics fanini o‘rganishda uning birinchi tizimli tadqiqotchilaridan biri bo‘lgan, iqtisodiyotdagi sikllilikni 
ilmiy muomalaga kiritgan hamda mazkur hodisaning xalqaro miqyosda “krizis” nomi bilan qo‘llanishiga asos 
yaratgan Karl Marx ilmiy merosini ham yoritib borish maqsadga muvofiqdir.

Shuningdek, iqtisodiy sikllarning yuz berish sabablari va boshqa mezonlar bo‘yicha Karl Marx hamda 
Joseph Schumpeterning iqtisodiyotning siklli rivojlanishiga doir qarashlari o‘rtasidagi asosiy farqlarni talabalarga 
yetkazish hamda ularni munozara metodlari asosida muhokama qilish samarali natija beradi.

